
Formáli  
 

  Nú lítur dagsins ljós enn ein útgáfan um fugla- og dýralíf á verndarsvæðum vatnsbóla  

Reykjavíkur í Heiðmörk. 

  Hugsunin á bak við þetta rit er að nýta má það sem heimildir þegar fram líða stundir. 

Erfitt er að fá heimildir um hvernig ástand dýralífs var í Heiðmörk áður en skógrækt þar 

hófst og því fannst höfundi upplagt að koma einu slíku riti á framfæri fyrir komandi  

kynslóðir. Einnig ber að hafa í huga að Heiðmörkin er vatnsverndarsvæði og því eðlilegt 

að skráning á dýralífi sé til staðar og sem mestar upplýsingar fáanlegar um fjölda og 

tegundir sem þar þrífast.  

  Frá því höfundur hóf fyrst störf við vatnsbólin í Heiðmörk 1984 hafa orðið mikil 

umskipti á fjölda ýmissa tegunda og nokkrar nýjar tegundir hafið búsetu þar eða viðdvöl. 

Ýmsar framkvæmdir hafa einnig orðið til þess að fuglar hafa fært varpstöðvar sínar eða 

horfið af svæðunum. 

  Ég vil  þakka höfundum mynda sérstaklega fyrir höfðingsskap þeirra að leyfa mér að 

notast við þær. Það er von mín að sem flestir hafi einhverja ánægju og fróðleik af þessu 

riti og það megi verða Veitum til sóma. 
                                                                               

                                                                           Hafsteinn Björgvinsson 

Himbrimi  

(Gavia immer) 
 

  Himbrimapar hóf fyrst varp við Hrauntúnstjörn um 1985 og hefur síðan verpt þar á 

hverju ári. Til undantekningar hefur þó komið nokkrum sinnum þegar flætt hefur yfir 

hreiðrið eða annar fuglinn hefur látist áður eða eftir að varp hófst. Oftast koma tveir 

ungar úr hreiðri en illa hefur gengið að koma þeim á legg vegna háspennulína er liggja 

yfir Hrauntúnstjörn. Ungarnir hafa flogið á línurnar og vængbrotnað eða týnt lífi. 

Himbriminn er mjög ráðríkur og rekur aðra vatnafugla burt af vötnum sem hann verpir 

við og dæmi er um að hann bani jafnvel álftum. Þegar himbrimaparið mætir á 

Hrauntúnstjörn snemma vors, yfirleitt í byrjun maí, hverfa skúfendur sem þar halda sig 

yfir vetrartímann af tjörninni ásamt öðrum andartegundum. Himbriminn er góður kafari 

og oft getur verið erfitt að sjá hvort hann er á tjörninni því hann á það til að mara hálfur í 

kafi og láta lítið fara fyrir sér. Hann getur einnig kafað ansi langa vegalengd í einu og á 

ótrúlega miklum hraða enda lifir himbriminn á fiski sem hann eltir uppi í kafi. Algengt er 

að sjá hann mata unga sína á hornsílum. Ef aðrir himbrimar koma á vatnið hafa ungarnir 

falið sig meðan á þeirri heimsókn stendur. Mikill slagur hefst þá oftast á milli 

himbrimanna. Þrjú til fjögur pör verpa nú í Heiðmörk, við Hrauntúnstjörn, 

Myllulækjartjörn, Helluvatn og Elliðavatn. 

Álft  

 (Cygnus cygnus) 
 

  Álftir hafa í gegnum tíðina verið staðbundnir varpfuglar við Hrauntúnstjörn, 

Kirkjuhólmatjörn og Myllulækjartjörn og hefur yfirleitt verið sitthvort parið á Jaðars- og 

Myllulækjarsvæði.  Ekkert varp var  við Hrauntúnstjörn í allmörg ár. Ástæðuna fyrir því 

tel ég einkum vera varp himbrimans við Hrauntúnstjörn og ráðríki hans. Einnig gæti 

girðingin sem nú er komin upp í kringum vatnsbólin takmarkað um of beitiland hennar.                            

  Parið sem verpir á Myllulækjartjörn fer oftast strax með ungana sína yfir á Elliðavatn og 

er líkleg skýring á því hve umferð refa hefur aukist í Heiðmörkinni. Háspennulínur þær 

er liggja yfir Hrauntúnstjörn hafa grandað mörgum álftum undanfarin ár og eru þau mörg 

hræin sem fjarlægð hafa verið af svæðinu. Það er umhugsunarefni fyrir orkufyrirtæki 

landsins að leggja ekki raflínur yfir vötn þar sem mikil umferð fugla er eða taka tillit til 

þess í framtíðinni. 

  Oftast er fjöldi unga um fjórir til sex úr hverju hreiðri. Álftir eru grasbítar og sækja 

mikið í vatnagróður. Þær halda til á vatnasvæðum Heiðmerkur allt árið. 

Grágæs 

(Anser anser) 
 

  Áætlaður fjöldi varppara er í kringum tíu til fimmtán á Myllulækjarsvæði og fimmtán til 

tuttugu á Jaðarssvæði. Skipta má varpsvæðum gæsa í fjóra hluta: Myllulækjar-, Jaðars-, 

Suðurár- og Hólmsársvæði. Virðast þessir fjórir hópar halda sig aðskildir fram að hausti. 

Ásókn hrafna og refa í gæsaregg er mikil og eins eru töluverð afföll vegna rafmagnslína. 

  Árið 1987 eftir að girðing var reist kringum vatnsbólin, fækkaði gæsum verulega á 

Jaðarssvæði en fjölgaði þó fljótlega aftur. Síðustu ár hefur grágæsum farið fækkandi í 

Heiðmörk. Gæsir eru grasbítar en sækjast mikið eftir berjum á haustin. Þær verpa yfirleitt 

um fjórum til sex eggjum. Þegar líður á varptímann eftir útungun hópast þær meira 

saman með ungana og sennilega veitir sú hegðun meiri vörn við afföllum vegna vargs. 

Þær halda sig nálægt vötnum með ungana þar sem það er eina vörnin að flýja út á vatn 

þegar hætta steðjar að. 

  Ekki virðist varp himbrimans á Hrauntúnstjörn hafa áhrif á varpið en gæsirnar eru 

ófúsar að fara út á Hrauntúnstjörn meðan himbriminn er þar. Þegar fjaðrafelli er lokið og 

ungarnir orðnir fleygir í ágúst, þá hverfur meginhlutinn af gæsunum af svæðunum. 

Sennilega flytja þær sig til fjalla í ber og betra æti. Þegar frystir á haustin fara þær þó að 

sjást aftur í meira mæli þar til þær hverfa til vetrarstöðva. 

Urtönd  

(Anas crecca) 
 

  Urtöndin er algengur varpfugl á vatnasvæðum Heiðmerkur þótt fjöldi varppara sé lítill. 

Algengt er að tvö til þrjú pör verpi þar árlega. Fjöldi unga er misjafn enda afföll mikil, 

venjulega þó fjórir til átta ungar. Urtöndin lifir á mýi og vatnagróðri og sést allan ársins 

hring en flestar þó á vorin og síðla hausts.   

Stokkönd 

(Anas platyrhynchos) 
 

  Stokkendur halda sig allt árið á vötnum vatnsverndarsvæða.  Fjöldi þeirra er þó mjög 

misjafn en yfirleitt eru um tíu til tuttugu stokkendur á svæðunum. Fjöldi varppara er 

misjafn en venjulega verpa 

þrjú pör á Jaðarssvæði og eitt 

til tvö á Myllulækjarsvæði.  

  Algengur fjöldi unga er 

nálægt 6 til 8. Helsta fæða er 

lirfur og vatnagróður.  

  Stokkendurnar í Heiðmörk 

eru frekar gæfar enda umferð 

fólks mikil og sennilega 

koma þær margar frá 

Reykjavíkurtjörn.  

Skúfönd 

(Aythya fuligula)  
 

  Skúfendur eru að verða ein algengasta andartegundin sem heldur til í Heiðmörk. 

Skúfendur halda þar til allt árið um kring. Venjulega eru þó ekki mörg pör sem verpa þar 

miðað við þann fjölda sem oft sést. Um fjögur pör verpa árlega innan girðinga vatnsbóla 

og er hver önd með um fjóra 

til átta unga. 

  Oft má sjá unga skúfandar 

staka á ferð og grunar mig að 

ungar og óreyndar skúfendur 

séu að týna þessum ungum 

vegna reynsluleysis.       

  Fæða skúfanda er aðallega 

mý og krabbadýr sem þær 

sækja niður á botn vatna enda 

kafarar góðir. Flestar hef ég 

talið 170 skúfendur í apríl árið 

2010 á Hrauntúnstjörn. 

